Umsögn um drög að þingsályktunartillögu um vernd og orkunýtingu náttúrusvæða

Ég undirrituð styð að virkjanir í neðri hluta Þjórsár, þ.e. Hvammsvirkjun, Holtavirkjun og Urriðafossvirkjun verði færðar úr nýtingarflokki í verndarflokk.  Sem rök fyrir þessarri skoðun minni eru eftirfarandi atriði:
Ísland er aðili að Ríósáttmálanum síðan 1992, en í honum felst skuldbinding um að hlíta lögmálum sjálfbærrar þróunar og láta náttúruna njóta vafans.  Með sjálfbærri þróun er átt við að leitast sé við að finna jafnvægi milli félagslegra, umhverfislegra og hagrænna þátta.
Í Þjórsá er villtur laxastofn og hefur árleg laxveiði síðustu ár verið 7000-9000 laxar og gengur laxinn upp í þverár árinnar eins og Kálfá í Gnúpverjahreppi.  Þá finnast í Þjórsá allar tegundir ferksvatnsfiska sem lifa á Íslandi.  

Ljóst er að virkjanir í neðri hluta Þjórsár myndu hafa mikil umhverfisleg áhrif og stofna lífsskilyrðum þessarra fiskitegunda í hættu, en um 900 ha af landi færu undir lón þessarra virkjana og annars staðar í farveginum yrði vatnsrennsli takmarkað.

Virkjanir, stíflur og lón breyta rennsli áa, raska búsvæðum og göngum laxfiska og eru afdrifarík ekki síst fyrir göngur sjógöngustofna.
Virkjanir, lón og önnur áformuð mannvirki í tengslum við þessar virkjanir yrðu öll ofaná sprungubelti sem liggur þarna um Suðurland.  Jarðskjálftar hafa orðið og verða áfram á þessu sprungubelti og spurning er hvort sá umhverfisþáttur hefði áhrif á áform um virkjanir á þessu svæði í framtíðinni.

Í dag virkar Þjórsá sem sauðfjárveikivarnargirðing milli Árnes- og Rangárvallasýslu, en sauðfjársjúkdómar eins og riðuveiki eru enn raunveruleg ógn fyrir sauðfjárbúskap í sveitum landsins.  Ef af virkjun yrði þyrfti að girða meðfram bökkum árinnar beggja vegna til að tryggja að sauðfé kæmist ekki á milli sýslna.
Samfélagsleg áhrif Hvammsvirkjunar, Holtavirkjunar og Urriðafossvirkjunar hafa ekki verið könnuð, en áform um þær hafa þegar valdið miklum ágreiningi meðal íbúa í sveitum vestan Þjórsár.  
Það er von mín að ekki verði af áformum um virkjanir í neðri hluta Þjórsár og að núverandi og komandi kynslóðir fái notið friðsældar og náttúrufegurðar við bakka hennar um ókomin ár.

